
ქ. თბილისი

საქართველოს რეგიონული განვითარების პოლიტიკის სამთავრობო კომისიის შექმნის შესახებ

1. „საქართველოს მთავრობის სტრუქტურის, უფლებამოსილებისა და საქმიანობის წესის შესახებ“ საქართველოს კანონის 29-ე მუხლის პირველი პუნქტის საფუძველზე შეიქმნას საქართველოს რეგიონული განვითარების პოლიტიკის სამთავრობო კომისია შემდეგი შემადგენლობით:

ნიკა გილაური – საქართველოს პრემიერ-მინისტრი, კომისიის თავმჯდომარე

დავით ტყეშელაშვილი – საქართველოს რეგიონული განვითარებისა და ინფრასტრუქტურის მინისტრი, პირველი ვიცე-პრემიერი, კომისიის თავმჯდომარის მოადგილე

გიორგი აბდუშელიშვილი – სსიპ – ფონდი „ათასწლეულის გამოწვევა საქართველოს (ემ-სი-ჯი)-ს“ აღმასრულებელი დირექტორი

ჯამბულ ბაკურაძე – საქართველოს რეგიონული განვითარებისა და ინფრასტრუქტურის მინისტრის პირველი მოადგილე 

არჩილ გაგნიძე – საქართველოს განათლებისა და მეცნიერების მინისტრის მოადგილე

ირაკლი გიორგობიანი – საქართველოს შრომის, ჯანმრთელობისა და სოციალური დაცვის მინისტრის პირველი მოადგილე

ლაშა გოცირიძე – სსიპ – საქართველოს მუნიციპალური განვითარების ფონდის აღმასრულებელი დირექტორი
ნინო ენუქიძე – საქართველოს ენერგეტიკის მინისტრის მოადგილე

გიორგი კერვალიშვილი – საქართველოს რეგიონული განვითარებისა და ინფრასტრუქტურის მინისტრის მოადგილე

გოჩა მამაცაშვილი – საქართველოს გარემოს დაცვისა და ბუნებრივი რესურსების მინისტრის მოადგილე

თამარ მარტიაშვილი – საქართველოს ლტოლვილთა და განსახლების მინისტრის პირველი მოადგილე

რამაზ ნიკოლაიშვილი – საქართველოს რეგიონული განვითარებისა და ინფრასტრუქტურის სამინისტროს სახელმწიფო საქვეუწყებო დაწესებულების – საქართველოს საავტომობილო გზების დეპარტამენტის თავმჯდომარე

პაპუნა პეტრიაშვილი – საქართველოს ფინანსთა მინისტრის პირველი მოადგილე

სულხან სისაური – საქართველოს ეკონომიკური განვითარების მინისტრის მოადგილე

ალექსანდრე ცინცაძე – საქართველოს სოფლის მეურნეობის მინისტრის მოადგილე

დავით ჭიჭინაძე – კომისიის მდივანი.

2. კომისიის მუშაობაში მონაწილეობის მიღება ეთხოვოს ვანო ხუხუნაიშვილს – საქართველოს პარლამენტის წევრს, საქართველოს პარლამენტის რეგიონული პოლიტიკის, თვითმმართველობისა და მაღალმთიანი რეგიონების კომიტეტის თავმჯდომარეს.

3. დამტკიცდეს კომისიის თანდართული დებულება.

4. დადგენილება ამოქმედდეს გამოქვეყნებისთანავე.

პრემიერ-მინისტრი 
      ნ. გილაური

საქართველოს რეგიონული განვითარების პოლიტიკის სამთავრობო კომისიის დებულება


მუხლი 1. ზოგადი დებულებანი

1. საქართველოს რეგიონული განვითარების პოლიტიკის სამთავრობო კომისია (შემდგომში – კომისია) არის საქართველოს მთავრობის სათათბირო ორგანო, რომელიც საქართველოს მთავრობას წარუდგენს წინადადებებს რეგიონული განვითარების პოლიტიკის შემუშავებისა და განხორციელების საკითხების თაობაზე.

2. კომისია თავის საქმიანობას წარმართავს საქართველოს კანონების, საქართველოს პრეზიდენტის ბრძანებულებების, საქართველოს მთავრობის დადგენილებების, განკარგულებებისა და ამ დებულების შესაბამისად.


მუხლი 2. კომისიის ძირითადი ამოცანები

1. კომისიის ძირითადი ამოცანებია:

ა) სამთავრობო გადაწყვეტილებათა შესასრულებლად დაინტერესებული სამინისტროებისა და უწყებების, რეგიონული და ადგილობრივი თვითმმართველობის ორგანოების საქმიანობის კოორდინაცია შემდეგ სფეროებში:

ა.ა) საწარმოო და სოციალური ინფრასტრუქტურის (გზები, ხიდები, წყალმომარაგება, ჯანდაცვის, განათლების, სპორტისა და კულტურის ობიექტები და სხვ.) აღდგენა-რეაბილიტაცია;

ა.ბ) დევნილთა განსახლება; მათი საბინაო, კომუნალური, სასურსათო, სამედიცინო და სხვა მომსახურება; სამეურნეო საქმიანობაში ინტეგრაცია;

ა.გ) სტიქიური მოვლენების პრევენცია და მათი შედეგების ლიკვიდაცია;

ა.დ) მოსახლეობის ენერგოუზრუნველყოფა;

ა.ე) საპრეზიდენტო და სამთავრობო პროგრამების („იაფი კრედიტები“, „ასი საწარმო სოფლად“, „სოფლის დახმარების პროგრამა“, „სასუქებით უზრუნველყოფა“, „ტექნიკით დახმარების პროგრამა“ და სხვ.) რეალიზაცია, მოსახლეობისა და მეწარმეობის ფინანსური და მატერიალური მხარდაჭერის ცალკეული ღონისძიებები;

ა.ვ) საქართველოს რეგიონული განვითარების სტრატეგიის, რეგიონული სოციალურ-ეკონომიკური პროგრამების შემუშავებისა და განხორციელების წინადადებათა მომზადება;

ა.ზ) მმართველობითი სისტემის დეცენტრალიზაციისა და ადგილობრივი თვითმმართველობის განვითარების სფეროში საკანონმდებლო წინადადებების მომზადება;

ა.თ) საქართველოს მთავრობის ცალკეულ დავალებათა შესაბამისად სხვა ორგანიზაციული, ანალიტიკური და მაკოორდინირებელი ღონისძიებების განხორციელება;

ბ) ამ პუნქტის „ა“ ქვეპუნქტში ჩამოთვლილი სფეროების მიხედვით შესაბამისი სამინისტროებისა და უწყებების მიერ გაწეული საქმიანობის შეფასება და რეკომენდაციების მიცემა მათი ერთობლივი ძალისხმევის კოორდინირებულად და ეფექტიანად წარმართვის მიზნით.

2. კომისია, საჭიროების შემთხვევაში, შეიმუშავებს და საქართველოს მთავრობას წარუდგენს წინადადებებს შესაბამისი სამთავრობო გადაწყვეტილებების მისაღებად.


მუხლი 3. კომისიის უფლებამოსილებანი

კომისია უფლებამოსილია:

ა) კანონმდებლობით დადგენილი წესით გამოითხოვოს რეგიონების განვითარების პრობლემატიკასთან დაკავშირებული ნებისმიერი ინფორმაცია;

ბ) ცალკეულ საკითხთა მომზადებისა და წინადადებათა შემუშავების მიზნით შექმნას სამუშაო ჯგუფები;

გ) კონკრეტულ საკითხებზე საკონსულტაციოდ მოიწვიოს შესაბამისი დარგის სპეციალისტები.


მუხლი 4. კომისიის თავმჯდომარე   

1. კომისიის თავმჯდომარე:

ა) ხელმძღვანელობს კომისიის საქმიანობას;

ბ) ამტკიცებს კომისიის სამუშაო განრიგს;

გ) იწვევს და წარმართავს კომისიის სხდომებს.

2. კომისიის თავმჯდომარის მოადგილე ასრულებს თავმჯდომარის უფლებამოსილებას კომისიის თავმჯდომარის არყოფნისას.

3. კომისიის მდივანი:

ა) უზრუნველყოფს კომისიის სხდომის გამართვის ორგანიზებას; 

ბ) პასუხისმგებელია კომისიის სხდომის ოქმის სწორად და ზუსტად შედგენის, სხდომის მასალების შენახვისა და დაცვისათვის. 


მუხლი 5. კომისიის სხდომის გამართვისა და გადაწყვეტილების  მიღების წესი
1. კომისია საქმიანობას ახორციელებს სხდომების მეშვეობით. კომისიის სხდომა იმართება არანაკლებ თვეში ერთხელ, წინასწარ დამტკიცებული დღის წესრიგით. სხდომას უძღვება კომისიის თავმჯდომარე, ხოლო მისი არყოფნის შემთხვევაში – თავმჯდომარის მოადგილე. 

2. კომისიის სხდომა უფლებამოსილია, თუ მას ესწრება კომისიის წევრთა სრული შემადგენლობის ნახევარზე მეტი. 

3. კომისიის სხდომის გადაწყვეტილება მიღებულად ჩაითვლება, თუ მას მხარს დაუჭერს კომისიის დამსწრე წევრთა ნახევარზე მეტი. გადაწყვეტილების მიღება ხდება კენჭისყრის წესით. ხმების თანაბრად გაყოფის შემთხვევაში გადამწყვეტია სხდომის თავმჯდომარის ხმა.

4. კომისიის გადაწყვეტილება ფორმდება სხდომის ოქმით, რომელსაც ხელს აწერენ სხდომის თავმჯდომარე და კომისიის მდივანი. ოქმში უნდა აისახოს კომისიის ნებისმიერი წევრის კენჭისყრაში მონაწილეობაზე თავშეკავების, უარის თქმის მიზეზი ან სხდომაზე გამოთქმული ნებისმიერი განსხვავებული აზრი. 

5. საჭიროების შემთხვევაში, კომისიის თავმჯდომარის გადაწყვეტილებით, კომისიის მუშაობაში მონაწილეობის მისაღებად სათათბირო ხმის უფლებით შეიძლება მოწვეულ იქნენ პირები, რომლებიც არ შედიან კომისიის შემადგენლობაში. ამასთან, კომისიის წევრები და კომისიის შემადგენლობაში სათათბირო ხმის უფლებით მოწვეული პირები კომისიის მუშაობაში უნდა მონაწილეობდნენ პირადად.

6. კომისიის საბოლოო დასკვნას, წინადადებას ან სხვა სახის გადაწყვეტილებას ხელს აწერენ კომისიის წევრები. 


მუხლი 6. კომისიის საქმიანობის ორგანიზაციულ-ტექნიკური უზრუნველყოფა

კომისიის საქმიანობის ორგანიზაციულ-ტექნიკურ უზრუნველყოფას ახორციელებს საქართველოს რეგიონული განვითარებისა და ინფრასტრუქტურის სამინისტრო.


მუხლი 7. კომისიის დებულებაში ცვლილებებისა და დამატებების შეტანის წესი

კომისიის დებულებაში ცვლილებებისა და დამატებების შეტანა ხდება საქართველოს მთავრობის დადგენილების საფუძველზე, მოქმედი კანონმდებლობის შესაბამისად. 


